
Enformaziuns y Comunicaziuns

Consëi de Ploania: Stimada comunité, pla ultima sontada dal Consëi de Ploania s’à le 
presidënt Pablo Palfrader trat zoruch da söes enćiaries por rajuns de familia. Le Consëi 
gnarà mené ćina ala fin dla legislatöra - novëmber 2016 - da Carlo Suani.

Sopoltöres: Dô avëi ciafé plü propostes de cösc vers, à le Consëi de Ploania fat fora pla 
ultima sontada che da śën ennant - canche al è na sopoltöra - gnarà le scrin con le defunt 
tut ete sön plaza dan dlijia. An ne starà porchël nia plü chić tai posć denant, desco Punt 
de Valiares, dan le Cone o dan la Scora de Musiga, mo an jarà con la prozesciun ćina 
dan dlijia.

Corones: Cara comunité, al jess dër debojügn de porsones co se metess a desposiziun 
da dì dant la Corona les domëgnes dan la gran mëssa. Al foss da la dì dant za. en iade 
al mëns. I periun dër bel dô la desponibilité. Laprò vëgnel chirì en ël co dijess dant la 
corona dai defunć canche al mör en ël. Chi o chëres co daidass te cösc sorvisc, è periês 
da se lascé adentëne pa Margot Pisching al 0474/501411. Iolan de cör belo danfora.

Rît Penitenzial: Döta la jont è enviada ala Funziun Penitenziala de Carsëma, co vën 
tignida en jöbia ai 12 de merz ales 18:00, te dlijia. La Pissia da Pasca sarà spo ai 28 de 
merz: ales 15:30 por i ëi y les ëres, ales 20:00 por la jonëza. Al vën adalerch siur Markus 
Moling.

Seniorenclub: Le Seniorenclub Mareo enviëia dër bel ales Staziuns dla uniun, co sarà 
en vëndres ai 13 de merz ales 18:00 te dlijia. Ares vën abelides dal Cor dal Seniorenclub.

Mëssa con Ere Sant: La Uniun de San Vinzenz enviëia en domëgna ai 15 de merz ales 
14:00 a na mëssa, olache al gnarà inće fat l’unziun con l’Ere Sant.

Maridês: Düć i pêrs maridês è enviês a na funziun de rengraziamont y benedisciun con 
le vësco Ivo Muser, en sabeda ai 14 de merz ales 15:00, tal dom da Balsan.

Biblioteca: La biblioteca ”Angelo Trebo” con le Zënter Families Mareo organisëia na 
sëra da s’la cunté por ingleje. Inće sce an sa püch le lingaz, èsun empò bel enviês. An 
s’encunta en jöbia ai 12 de merz ales 20:00, te biblioteca d’Al Plan.

Prejentaziun: La Uniun dai Ladins dla Val Badia enviëia ala prejentaziun dal liber de 
poesies de Elisabeth Oberbacher “Ares de Pavël”, encö ai 08.03 ales 17:00, tal Badia Pub 
a Pedraces. Musiga con Max Castlunger y performance de bal de Marialuise Stanghier.

Reflesciun söle Vagnele

- Chël co crëi y tol sö Gejù, va ete te 
cösc tëmpl nö. Al è cherdé da lascé morì 
l’egoism y le picé, por ressorì y vire na 
vita plëna de amur. (Parola Amica)

Dal Vagnele do San Jan, 2, 13 - 25
14Tal tëmpl àl odü i sciacheri de armonć, biesces y 

colombes y chi co baratâ scioldi, co ea sontês enlò. 15Dô 
ch’al â fat na scoriada de cordes i àl parês düć fora dal tëmpl 
adöm con les biesces y i armonć; i scioldi de chi co baratâ 
àl jüté fora, y söes mëses àl rosedé sotissora. 16Ai sciacheri 
de colombes ti àl dit: Jide demez con cösc patüc, no fajede 

en marćé fora dla ćiasa de mio Pere. 17Sü discepui se recordâ dla parora dla Scritöra: 
La pasciun por mia ćiasa mo consumëia. 18Sön cösta l’à i iüdes tut a cunt: Ćî sëgno se 
làsceste pa odëi por desmostré che te pos fà cösc? 19Gejù ti à respognü: Tirede jö cösc 
tëmpl, te trëi dis le fajarài endô sö. Parora dal Signur. - Lalt a té, Gejù Crist!

No fajede marćé tla ćiasa de mio Pere!

I meditun I ponsun dô
Le tëmpl è sacrosant. Enlò èl d’atres 
regoles con sön plaza. Gejù le mët en 
tler. Le significat dal sacher è aldédancö 
pa trec jü a perde. An mëss três endô 
recordé che dlijies y cortines è posć 
sanć, co damana cherianza. An mëss 
inće se paré da comerzialisaziun de 
festes y santusc, olache les botëghes 
daür empò. Posć y tomps sanć è atlò por 
che la porsona pòi palsé y sté saorì. San 
Paul scrî tla cherta ai Corinć: ”Ne sëise 
nia che osc corp è tëmpl dal Spirit Sant, 
co abitëia te os y ch’i ëis ciafé da Dio?” 
La porsona ne po nia gnì motüda sot i 
interesc economics. La porsona mirita 
da gnì respetada y sconada. (Michael T.)




